
Pream 
Scha in seguit vain dovrada be la fuorma masculina o feminina, s‘inclegia inclus tuottas duos fuormas.  

 

Filosofia  
Pes-char culla percha e praja da muos-cha sütta es la maxima e’s cunfà eir culla tenuta da viver.  

 

- Pes-char culla percha da muos-cha sütta es ün möd fich moderà da pes-cha e surtuot 

precaut.  

- Il pes-chader muos-cher es uni culla natüra.  

- Il pes-char es adüna darcheu üna sfida da chattar nouvs möds da preschantar la praja 

artificiala.  

- La quantità dals peschs tschüfs es secundari.  

- Il sport da pes-char sta in prüma lingia, e scha las ledschas correspundentas acceptan, cul 

impissamaint da „catch and release“.  

 

 

IN GENERAL 
 

Art. 1 Nom e sez 

 

Cul nom „Società muos-chers Engiadina Bassa SMEB” exista üna società tenor l’artichel 60 

ss. dal cudesch civil. La società es gnüda fundada als 21 december 2012 ed il sez es Scuol. 

 

Art. 2 Böt da la società  

 

La società voul promouver e chürar il pes-char culla percha da muos-cha sütta sco eir viver la 

filosofia. Ils commembers chüran e cultivan quist möd da pes-char.  

 

 

 

COMMEMBRANZA 
 

Art. 3 Commembers 

 

Commembers da la SMEB pon esser pes-chaders muos-chers cun lur amis sco eir otras 

persunas natüralas e giuridicas.  

 

No cugnuschain: 

   1. Commembers onuraris  

   2. Commembers activs  

   3. Commembers passivs 

 

Art. 4 Drets, dovairs ed impegns 

 

Mincha commember es in dovair da exeguir ils statüts, reglamaints e decisiuns dals organs da 

la società sco eir da pajar la contribuziun. Per impegns da la società sta bun be la facultà da 

tala.  

 

Art. 5 Commembers onuraris  

 

Sco commembers onuraris pon gnir tschernüdas da la radunanza generala, sün proposta da 

la suprastanza, persunas chi s’han acquistats merits particulars invers la SMEB o eir invers 

quist möd da pes-char.  

 

Art. 6 Commembers activs  

 

Mincha persuna natürala chi arcugnuoscha la filosofia da la società po gnir commember activ.  

 

Art. 7 Commembers passivs 

 

Commember passiv po dvantar minchün chi simpatisescha culla SMEB.  

 

Art. 8 Entrada illa società 

 

Dumondas d’entrada illa SMEB sün d’inoltrar in scrit. La radunanza generala decida lasupra.  

 

Art. 9 Sortida da la società  

 

Sortidas da la SMEB sun da stipular in scrit. La commembranza es valabla fin e cun la prosma 

radunanza generala.  

 

Art. 10 Exclusiun 

 

Commembers chi cuntrafan als uordens stipulats tenor statüts o chi cuntrafan in üna o l’otra 

maniera als interess da la SMEB, pon gnir exclus sün proposta da la suprastanza tras la 

radunanza generala da la società.  

ORGANS  

 

Art. 11 Organs da la SMEB 

   

  1. La radunanza generala  

  2. La suprastanza  

  3. La controlla da gestiun  

 

 

Art. 12 Radunanza ordinaria  

 

La radunanza ordinaria (generala) ha lö üna vouta l'on davo cha’l quint annual (on da 

chalender) es serrà giò, il plü tard fin la fin da gün da l’on seguaint. Ils affars da la radunanza 

sun ils seguaints:  

 

1. Approvaziun dal protocol da las radunanzas  

2. Approvaziun dal quint da gestiun cul rapport da la controlla dal quint 

3. Fixar la contribuziun  

4. Dar dis-charg als organs da la società  

5. Approvaziun dal büdschet  

6. Nominaziun da commembers onuraris  

7. Elecziun dal president e dals oters organs da la società cun organ da 

controlla da gestiun 

8. Müdamaints dals statüts  

9. Trattar inoltraziuns da commembers  

10. Mutaziuns ed decisiun sur da commembers 

11. Diversa  

 

 

Art. 13 Radunanzas extraordinarias  

 

Radunanzas extraordinarias pon gnir clomadas aint da la suprastanza o dad almain 1/5 dals 

commembers cun dar cuntschaint eir las tractandas. Sün dumonda sto la suprastanza bannir 

la radunanza il plü tard 50 dis davo l'inoltraziun da la dumonda.  

 

 

Art. 14 Bannida da radunanzas  

 

La bannida per radunanzas cun tractandas es da protrametter als commembers almain 15 dis 

avant la radunanza in scrit o in fuorma electronica (e-mail).  

 

Inoltraziuns per mans da la radunanza sun dad inviar a la suprastanza fin il plü tard la fin da 

favrer.  

Art. 15 Dret da vuschar e da tscherna  

 

Tuot ils commembers sun legitimats da vuschar e da gnir tschernüts.  

 

Substituziuns nu sun admissas. Votumaziuns ed elecziuns sun valablas culla majorità simpla 

e scha statüs o otras prescripziuns nu han resalvas lasupra.  

 

Decisiuns o reponderaziuns da decisiuns ston gnir inoltradas cun almain 2/3 da tuot las 

vuschs consegnadas.  

 

 

Il president ha la vusch da tagl. Las decisiuns ed elecziuns vegnan fattas avertamaing. Sün 

dumonda vain fat scrutin serrà.  

 

 

Art. 16 Suprastanza  

 

La suprastanza consista our dal president, actuar (vice-president), chaschier e duos 

assessuors. La suprastanza vain tschernüda per duos ons. Ella po gnir reeletta. 

 

In cas da bsögn pon gnir occupats amo plüs posts in suprastanza.  

 

La suprastanza es cumpetenta da decider, scha almain la majorità da la suprastanza es 

preschainta.  

 

 

Art. 17 Cumpetenzas ed obligs da la suprastanza  

 

La suprastanza maina ils affars da la società e rapreschainta tala invers l'extern. Ella decida 

sur dal dret e möd da suottascripziun. La suprastanza vain convochada sün bannida dal 

president uschè suvent sco cha’ls affars da la società bsögnan.  

 

La fundaziun da la società vain exeguida sco segua:  

 

1. Radunanza da fundaziun (RF): la RF decida a man dal protocol la fundaziun e 

l’approvaziun dals statüts e tscherna la suprastanza cun elecziun dal president e 

da tschels commembers da la suprastanza sco eir la controlla da gestiun.  

 

2. In seguit sezzüda da suprastanza: la suprastanza decida chi chi ha il dret da 

suottascripziun ed in che möd (singul, collectiv ...). 

 

3. La suprastanza es cumpetenta dad impuonder la munaida da la società per tuot 

las activitats necessarias, büdschetadas e chi pertoccan ils affars da la società. La 

limita da frs. 1'000.- l’on nu das-cha gnir surpassada sainza decisiun da la 

radunanza.  

Uschè es la società munida cun tuot ils instrumaints per rapreschantar ils interess da la 

società sco eir e schi fa dabsögn per üna inscripziun plü tard aint il register da commerzi. 

 

 

ON DA GESTIUN E CONTABILITÀ 
 

Art. 18 On da gestiun  

 

L'on da gestiun da la società es dals 1. october fin als 30 settember. 

 

 

Art. 19 Entradas da la società  

 

Las entradas consistan our da las seguaintas contribuziuns:  

 

1. Contribuziuns da commembranza 

2. Contribuziuns e donaziuns voluntarias  

3. Ulteriuras contribuziuns 

 

 

Art. 20 Contribuziuns da commembers  

 

Las contribuziuns annualas da tuot ils commembers (activs e passivs) vegnan decisas in 

radunanza. Las contribuziuns vegnan inchaschadas dürant il prüm quartal da l’on da 

chalender.  

 

Mincha commember da la società ha da prestar üna contribuziun unica da frs. 100.- sco 

partecipaziun. Giuvenils fin e cun l'on ch'els accumplischan il 19avel anniversari sun deliberats 

da quista contribuziun unica. In seguit vain decis da la radunanza la contribuziun da 

commembranza annuala.  

 

Ün dret da restituziun da la partecipaziun unica sco eir da las contribuziuns da 

commembranza nu daja.  

 

Art. 21 Privilegis da commembers  

 

La suprastanza es deliberada da la contribuziun da commembranza annuala, mo na da la 

contribuziun unica d'entrada. Commembers onuraris sun deliberats da tuot las contribuziuns a 

la società.  

SCHOGLIMAINT DA LA SOCIETÀ 
 

Art. 22 Schoglimaint da la società  

 

Il schoglimaint da la società po be gnir dumandà e decis in üna radunanza convochada aposta 

pel scopo dal schoglimaint.  

 

 

 

La facultà da la società nu po gnir scumpartida tanter ils commembers. In cas d'ün 

schoglimaint po gnir dovrada tala a scopo da la protecziun da l'ambiaint, ad üna instituziun da 

simils interess sco la società o üna instituziun d’interess public.  

 

 

 

DISPOSIZIUN FINALAS  
 

Art. 23 Dret superiur 

 

In cas cha’ls statüts nu prescrivan alch oter, vala il dret dal cudesch civil.  

 

 

Art. 24 Respunsabiltà  
 

Partecipaziuns a mincha occurrenza da pes-cha sun voluntarias e succedan sün agen ris-ch. 

Per accidaints, dons da chosas ed oter nu po gnir fatta respunsabla la società.  

 

Scuol, 21 december 2012 

 

 

Müdamaint da l’art. 18 acceptà in radunanza dals 15.11.2013.  

 

 

 

 

 

 


